
Պատառիկներ հորս կյանքից 

Հայրս, ամեն օր  մայրամուտից առաջ, օրվա անցուդարձից ու առօրյա հոգսերց հետո, սիրում 

էր նստել մեր տան դարպասի առջև դրված նստարանին ու մտախոհ նայել հեռուն։ Իսկ 

հեռվում, մշուշի մեջ, հենց մեր տան դիմաց, վեր է հառնում Արարատը՝ իր երկու վեհափառ 

գագաթներով՝ Մեծ ու Փոքր Մասիսներով։ Այդ պահերին հորս աչքերում ես միշտ կարոտ էի 

տեսնում, անափ մի կարոտ, որ երբեք չամոքվեց Սիբիրից վերադառնալուց շատ տարիներ 

հետո էլ։  

Հայրս չէր սիրում խոսել իր աքսորական կյանքից, իմ բոլոր հարցերին շատ կարճ ու կցկտուր 

պատասխաններ էր տալիս, մայրս էլ շտապում էր նրան օգնության, ինձ մի գործի էր դնում, 

որ իմ անտեղի հարցերով հորս չվշտացնեմ։ Հիմա եմ հասկանում, որ հայրս ուզում էր իր 

հիշողությունից ջնջել  այդ մղձավանջային տասներեք տարիները։  

Հայրս՝ Բաբկեն Հունանի Բաբայանը, ծածկանունը՝ Գունդերզի, ծնված 1923 թվականին, 21 

տարեկանում, ամուսնանալուց 20 օր անց, թողնելով հղի կնոջը, 1944 թվականին նախ 

բանտարկվել, ապա որպես քաղաքական բանտարկյալ աքսորվել էր Սիբիր, Կրասնոյարսկ։  

Ես ու երկու եղբայրներս լույս աշխարհ գալու համար «պարտական» ենք Ստալինին, 

որովհետև եթե նա չմեռներ, բռնադատվածները չէին արդարացվի ու հայրս այլևս չէր 

վերադառնա Հայաստան՝ ընդմիշտ կզրկվեր սիրած կնոջն ու արդեն 12 տարեկան անդրանիկ 

որդուն տեսնելու երջանկությունից։ Իհարկե երջանկություն ասածը մեր դեպքում այնքան էլ 

լիարժեք չէր, որովհետև Սիբիրն անջնջելի խորը հետքեր էր թողել հորս հոգում։  

Հայրս․․․  Իմ բազմաչարչար հայրը, նրանից հետո, ամեն անգամ, երբ կարդում եմ  նրա 

հուշատետրը, նույնիսկ հիմա՝ հասուն տարիքում , արցունքներս հեղեղվում են։ Այս տողերը 

գրելու համար արդեն հազար անգամ թաշկինակը ձեռքս եմ առել, որ արցունքից մշուշված 

աչքերս մաքրեմ։ Գիտեմ, ինչ էլ գրեմ, չեմ կարող ներկայացնել նրան այնպիսին, ինչպիսին 

ինքը կար, ուրեմն թող ինքն էլ ներկայանա՝  իր գրվածքներով ու լուսանկարներով։                                                                        

Ահա դրանք՝ պատառիկներ հորս կյանքից։ 

Մի կույս փերի, երբ որ դառնա հոգուդ տեր ու սիրեկան, 

Էլ մնացած աղջիկներին սիրտդ հավան չի լինի․․․(մորս ուղղված նամակից մի պատառիկ) 

 

 

Նկարի դարձերեսին գրված է՝  

Մենք բաժանվեցինք, բայց պատկերքս ահա, 

Միշտ սրտիդ վրա դու կրի, 

Որպես ուրվական երջանիկ օրվա, 

Նա հոգուդ միշտ բերկրանք կբերի։ 

13․07․1944թ․ 

Մակագրություն նկարիս հետևում 

Ինչ փույթ, թե գաղութի ցուրտ հագուստն է դեռ հագիս, 

Այդ զգեստի մեջ էլ անշուք, միշտ հպարտ է վեհ հոգիս, 

Չի վհատի ինձ Սիբիրի սառնամանիքն այս անվերջ, 

Քանզի ես միշտ Հայաստանի արև ունեմ հոգուս մեջ։ 

 

Անգութ բախտը ինչքան մաշեց կյանքի ծովում այս օտար, 

Եվ նա ինչքան ինձ հարվածեց իր նետերով վշտահար, 

Բայց չխոցվեց այդ նետերից իմ քաջածին վեհ հոգին, 

Որովհետև հզոր Հայկի կուռ զրահն էր իմ հագին։ 

 

Շատ արևներ խավարեցին մթնոլորտում այս թունոտ, 

Շատ աղբյուրներ ցամաքեցին՝ իրենց շուրթին հուր կարոտ, 

Բայց իմ կյանքի աղբյուրը հորդ դեռ հոսում է կարեկից, 

Քանզի ակունքն իր բխում է Մասիս սարի կատարից։ 

Երազանք 

Սառույցներում այս հեռավոր հյուսիսի, 

Երազում եմ քո արևը ոսկեվառ, 

Դեռ ցոլում է շողը անմար այն հույսի, 

Թե կտեսնեմ քեզ, հայրենի՛ք, անպատճառ։ 

 

Կգամ մի օր անօգնական ու տկար, 

Փարվեմ կրծքիդ, քո քարերը համբուրեմ,  

Ու լեռներիդ գագաթներին վեհափառ,  

Հավերժական բնակություն որոնեմ։ 

 

Սակայն այս ցուրտ հեռուներում հյուսիսի, 

Երազում եմ հայրենիք իմ ոսկեվառ, 

Ու վառվում է շողը անմար այն հույսի, 

Որ կտեսնեմ, քեզ կտեսնեմ անպատճառ։ 

Քողտիկ 

Խոտից մի քողտիկ շինեցինք, 

Սիբիրական այս անտառում, 

Որ օթևան մենք ունենանք,  

Այս անարև ու ցուրտ երկրում։ 

 

Երկու հայեր, երկու ընկեր, 

Քողտիկի մեջ փոս փորեցինք, 

Ու հայերի սովորությամբ,  

Մեր օջախը արծարծեցինք։ 

 

Թող մոլեգնի բուքը հիմա, 

Թող ցուրտը գա սիբիրական, 

Մեր քողտիկում լեզուն է մեր, 

Ու օջախը մեր հայկական։ 

 

Մորս 

Հիշում եմ, հիշում եմ, մայր ի՛մ, 

Համբույրդ ճակատիս է դեռ, 

Թեպետ հասակով ես այր եմ, 

Մազերիս իջել է ձմեռ։ 

 

Հիշում եմ արցունքդ վերջին, 

Որ սիրտս փոթորկում է դեռ, 

Կհիշեմ, երբ մահն ինձ կանչի, 

Երբ ձյունի իմ հոգում ձմեռ։ 

